
· Maitasun harremana lotu zen Jainko Aita eta Semea artean. Horren antzeko lotura izango du Kristok bere jarraitzaileekin. Maitasuneko elkarlotura bizian irauteko erronka: horra gaurko Ebanjelioak dakarkigun gaia. Azken Afariko giroan utzitako azken borondateko mezu lagunkoia.
Maitasun mota hori doakoa da, ontasun hutsez emana. Hain zuzen, ez da behin betiko lortutako egitatea, aldi bakoitzean gauzatu beharrekoa baizik. Ez datza soilik maitatzean, baizik ildo horretan irautean. Agian, Joanen kristau elkarteetan maitasunak zituen gorabeherak daude honen atzean.

Horregatik eskari edo aginduaren lengoaia eran ageri da, garrantzi handiko zerbaitetaz ari delako. Dakigunez, garrantzi gorenaz ari denez, Jesus bera maitasun-eredu gisa jartzen da.
· Zer dakar maitasunean irauteak? Alaitasun betea, sakona. Munduko poz-bideak baino osoagoa. Baita adiskide harremanei darizkien hurbiltasuna eta parekotasuna. Nekaldi aurrean ez zekien ikasleak egoerak eskatzen zuen mailari eutsiko ote zioten. Hala ere, esaldi baikorrak uzten dizkie.
Haratago, edozein aldirako mezua bezala har genezake. Elkarren artean harturik izateak Jainkoaren bakera hurbilduko gaitu.

· Zergatik dio Jesusek ikasle eta jarraitzaileak benetan maite dituela?. Jainkoaz dakien guztia irakatsi ondoren, zuen guztia eman zuelako. Zer eta, bere bizia. Horretaz gain, berak aukeratu zituen ikasle eta adiskide izateko.

Diskurtso guzti hau, ordea, ez die atseginean uzteko luzatzen. Baizik emankortasunaren bidea erakutsi nahi dietelako. Ostera, zinez eskaini ziena guk besteei eskaini geniezaien eskatzen digu.
Honelako irakaspena kontrakulturala zen. Garai hartan norbanakoek ospe soziala lortzea bilatzen zuen, ez hainbeste besteen aldeko ardura eta arreta lantzea. Bakoitza bere onerako saiatzen zen.

Maitasunaren dinamika, ordea, bestelakoa da: norbere onerako aritu orde besteen alde jardunez fruituak ematen, nahiz eta oso agerikoak ez izan. Guzti honen bultzagarri Jainkoaren maitasuna jasotze eta ezagutzetik dator. Honelako maitasuna ezagutu dutenak oparituak sentitu dira, eta besteak ongi hartzeko gaitasunean hazten doaz. Konfiantza sakona utzi die ereinda Jainkoak, eta bat zinez maitatua denean gauza izango da besteen zerbitzari izateko. Maitasunak eragina du, ukitzen duena hobetzen du. Eta haratago joateko jarrera du, batetik bestera pasatzekoa. Ildo honetan dio Jesusek: Jainkoagandik jaso duena bere ikasleei eskaintzen die, guk beste hainbati luza diezaiogun.
· Jaunaren adiskide izateak bera ibilitako bide eta bultzatutako jarreretan aritzea da. Gaur Jesusen adiskidetasuna agertzeak ez du ospe sozialik ematen. Bai, ordea, Jainkoaren deia eta arrastoa jarraitzeko gogoa.
